SAŽETAK


Potreba za hemijskom kontrolom kvaliteta u svim sferama življenja, nameće permanentan razvoj analitičkih metoda koje moraju da zadovolje u pogledu veće osjetljivosti, tačnosti, selektivnosti, reproducibilnosti. Jednostavnost primjene i mobilnosti izuzetno su značajni u analizama koje zahtijevaju monitoring sistemi.

Naime, savremena instrumentalna tehnika koja se koristi za određivanja analita u niskim koncentracijskim područjima, posebno polutanata, relativno je skupa i zahtijeva usko specijalističku edukaciju kadrova. 

Imajući u vidu sadašnje stanje opremljenosti i sposobnosti da se zadovolje traženja u pogledu analiza sirovina i proizvoda hemijske, prehrambene i farmaceutske industrije, kao i monitoringa u zaštiti okoline, bili su temeljem za koncipiranje istraživanja koja bi implementirala nova saznanja iz područja postojećih instrumentalnih tehnika za spektrometrijsku analizu u UV/VIS području.

Spektrometrijska određivanja bazirana na interakciji analita i elektromagnetnog zračenja u području UV/VIS zahtijevaju da se u strukturi analita nalaze ili reakcijski ugrade hromoforne i auksohromne grupe kako bi apsorpcija rezultirala ( ( (* i n ( (* prelazima. Nosioci odgovarajućih hromofora su najčešće složeni organski ligandi, nastali kompleks je helatnog tipa i rastvoran je u vodi. Kako je grupa liganda koji imaju poželjna svojstva, u pogledu dentatnosti, selektivnosti, kvantitativnosti, stabilnosti i rastvorljivosti kompleksa u vodi, ograničena na mali broj supstanci, često se primjenjuje separacija i koncentriranje putem tečno-tečne ekstrakcije. Analit se transferira u pogodan organski rastvarač promjenom hidrofilno-lipofilnog balansa, u obliku helata ili ionskih asocijata. Ako organski rastvor zadovoljava kriterije spektrometrijske analize, analit se može određivati i iz organskih ekstrakta. Međutim, ovi postupci najčešće uključuju reekstrakciju, tako da je rizik sniženja tačnosti povećan zbog gubitka analita, a sam postupak određivanja komplikovan.

Sadašnja istraživanja idu u pravcu korištenje micelarnih rastvora. Kompleksi koji nemaju dovoljno izražen molarni apsorpcioni koeficijent ili njihova hidrofobnost raste, mijenjaju svoje karakteristike u micelarnim rastvorima. 

Površinski aktivne supstance (tenzidi) udružene u micele različitih formi i sastava u području kritične micelarne koncentracije (CMC), stupaju u interakcije sa formiranim kompleksima metal-ligand, a rezultat solubilizacije ili adsorpcije je najčešće homogeni rastvor sa povećanom molarnom apsorpcijom. Mješovite micele sastavljene od različitog udjela neionskih, anionskih  i kationskih površinski aktivnih supstanci  omogućavaju određivanje analita spektrometrijski povećavajući osjetljivost i tačnost metode, a u velikom broju slučajeva postupak ekstrakcije je izbjegnut upravo zbog solubilizatorskog djelovanja micele. 

Cilj rada je istraživanje:

· Interakcija u micelarnim rastvorima na nivou tenzid-tenzid i kation-tenzid

· Definisanje apsorpcijskih maksimuma u UV/VIS području elektromagnetnog zračenja

· Primjena Beer-ovog zakona

· Komparacija tačnosti, selektivnosti, osjetljivosti i reproducibilnosti određivanja u rastvorima sa i bez tenzida

· Mogućnosti aplikacije u realnim sistemima

Kao model istraživanja u ovom radu, odabrani su sistemi sa Pb(II) i Cd(II).

